
Lig domsa Labhairt


Bhí an mháistreas scoile Caitríona tar éis a cuid páistí a thabhairt chuig na páirceanna. Siar uathu sa spéir bhí scata éan imirce. Bhí scol á chasadh go bog acu agus iad ag leathadh brat bróin ar na páirceanna.


Bhí Caitríona ag rá leis na páistí.


“Inniu táimid chun aiste a chumadh faoi spéir an fhómhair agus na héin imirce. Déanfaidh gach duine agaibh cur síos ar chuma na spéire dar leis féin. Anois, féachaigí go cúramach, a pháistí. Cuirigí go beacht agus go hálainn é in bhur bhfocail féin.”


Thost na páistí. D’fhéach siad ar an spéir agus iad ag machnamh go dian. Nóiméad ina dhiaidh sin bhris na haistí beaga tosaigh an tost.


“Tá an spéir an-ghorm…”


“Tá an spéir bánghorm…”


“Tá an spéir glan…”


“Tá an spéir liathchorcra…”


B’shin sin. Arís agus arís eile, bhain na páistí taitneamh as na focail chéanna: gorm, bánghorm, glan liathchorcra… Bhí Neasa ghormshúileach ina seasamh go ciúin ina haonar.


“Tá tú an-chiúin, a Neasa,” arsa an mháistreas.


“Tá an spéir séimh, “ arsa Neasa go ciúin, agus miongháire brónach ar a aghaidh aici.


Bhí na páistí go ciúin. Agus ansin de gheit chonaic siad rud nach bhfaca siad riamh roimhe sin. 


“Tá an spéir brónach…”


“Tá an spéir suaite…”


“Tá an spéir dobhrónach…”


“Tá an spéir an-fhuar…”


Bhí an spéir ag imirt cleasa, agus ag crithlonrú agus ag análú ar nós an duine féin agus stán na páistí isteach ina súile cumhachta glana gorma fómharacha.

Níl Eagla Orm Roimh Thoirneach Ná Tintreach


Lá brothallach sa Mheitheamh ba ea é. Bhí Rang a Cúig ag caitheamh an lae sna coillte. A leithéid de spórt agus a bhí acu. D’imir na páistí cluichí, léigh siad na leabhair ab fhearr leo agus d’ullmhaigh siad leite ar an tine oscailte.


Ag tarraingt ar an tráthnóna d’éirigh scamaill dubha go tobann laistiar de na crainn agus chuaigh an toirneach ag tormáil trasna na spéire. Láithreach bonn rith na páistí i dtreo roinnt aoirí ag lorg fothana. Agus rith Vitya beag in éineacht leo.


Go tobann, áfach, lasadh an spéir le tintreach agus phléasc an toirneach tríd an aer; agus leis sin chuaigh Vitya ar a ghlúine faoi chrann darach agus é ag crith le scéin, rinne sé leathdhúnadh ar a shúile agus é i riocht caointe. Bhí sé tar éis a bhéal a oscailt chun glaoch ar chabhair nuair a chonaic sé a chara Valya lena thaobh.


“An tú, Vitya,” ar sise, “Ó, buíochas le Dia, níl mé i m’aonar. Níl an scéin chéanna orm anois.”


Tharraing Vitya a anáil agus chas sé timpeall. Bhí na coillte báite ag an tuile bháistí. Lean splanc eile thintrí ag soilsiú ar feadh nóiméidín na crainn ina chaoraíl chorcra. Lúb an choill agus lig cnead aisti. Samhlaíodh do Vitya nach raibh ar an saol seo ach é féin agus Valya. Bhí oiread náire anois air nach raibh eagla níos mó air. Conas is féidir eagla a bheith ort agus cailín le do ais chun aire a thabhairt di?


“Ná bíodh eagla ort, a Valya,” arsa Vitya, “Níl eagla orm roimh thoirneach ná tintreach.”


Thug sé bosóg dá trilseán fionn gruaige agus ní raibh eagla dá laghad air níos mó.

Ábhar Caointe Phádraig


D’fhág a mháthair Pádraig sa bhaile nuair a chuaigh sí féin chuig siopa an bhácaera. Fad a bhí sí imithe, chuaigh Pádraig sall chuig an fhuinneog oscailte. Bhí bláthchuach ina sheasamh ar bhonn na fuinneoige. Agus bhí féileacán ildathach tar éis tuirlingt ar fhaobhar an bhláthchuach. Theastaigh ó Phádraig breith ar an bhféileacán. Chuir sé a dhá bhois lé chéile, léim ar bhonn na fuinneoige agus shín sé é féin amach agus leag an bláthchuach go talamh mar ar bhris sé ina smidiríní.


Bhí eagla ar Phádraig bocht ní nach ionadh. Cad a déarfaidh a mháthair leis?


Bhailigh sé na píosaí beaga go léir le chéile agus chuir sé i bpoll sa ghairdín iad. Ansin shuigh cois na fuinneoige ag fanach le teacht a mháthar.


Chomh luath agus a oscail a mháthair an doras rith Pádraig chuici á rá: “ A Mham, a Mham, ní mise a bhris an bláthchuach, ná ní mise a thug na píosaí amach sa ghairdín ná ní mise a chuir i bpoll iad.”


Bhraith Pádraig ar shúile a mháthar go raibh sé i dtrioblóid.


“Cé a bhris an bláthchuach mar sin?” d’fhiafraigh a mháthair.


“Féileacán,” arsa Pádraig go ciúin.


Gháir a mháthair.


“Tuigim conas is féidir le féileacán bláthchuach a bhriseadh,” ar sise, “Ach conas ar éirigh leis na píosaí a iompar amach sa ghairdín agus iad a chur i bpoll?”


D’fhéach Pádraig ar a mháthair agus bhris a ghol air.

Cé Acu Is Fearr?


Bhí cailín beag ann tráth agus ba bhreá léi ceisteanna a chur. “Cé acu is fearr?” a fhiafraíodh sí dá máthair. “Úlla nó piorraí? Rósanna nó glaidiólais? Uisce nó liomanáid? Liathróid nó bábóg?”


D’fhreagair a máthair go foighneach í ach go minic bhíodh amhras uirthi. Conas is féidir a rá cé acu is fearr liathróid nó bábóg, rós nó glaidiólas? Tháinig lá agus d’fhiafraigh an cailín beag di: “A mháthair, cé acu is fearr: sí-scéalta nó amhráin?”


“Abairse liomsa cé acu is fearr, an ghrian nó an spéir,” arsa an mháthair. “Agus má bhíonn freagra na ceiste sin agat déarfaidh mé leat cé acu is fearr sí-scéalta nó amhráin.”


Rinne an cailín beag machnamh fada domhain, ach theip uirthi freagra a fháil. D’fhéach sí suas ar an spéir agus ar an ngrian gheal chruinn. Bhí siad chomh hálainn sin ba dheacair iad a scaradh.


Tar éis sin níor fhiafraigh sí cé acu ab’fhearr. Ach bhí ceist aici: cad is fearr faoi shí-scéalta? Cad is fearr faoi amhráin?


Agus bhí áthas ar a máthair í a fhreagairt.

Is Geal Leis An nGearrcach A Mháthair Féin


Bhí gearrcach ag an ulchabhán. Bhí sé mór glasciathánach bolgshúileach agus béal-leathan.


San oíche amháin a eitlíonn ulchabháin. Bíonn eagla orthu roimh an ghrian gheal. Mar sin bhí an mháthair ag tabhairt ceachtanna dá mac.


“Ná fág an log i rith an lae. Déanfaidh an ghrian tú a chaochadh agus ní dhéanfaidh tú do bhealach abhaile.”


Ach ulchabhán óg easumhal ba ea é agus rinne sé a shlí as an nead, rinne sé leathdhúnadh ar a shúile agus d’eitil sé trasna an mhóinéir. Ansin d’oscail sé a shúile, dhearc isteach sa ghrian agus rinneadh é a chaochadh láithreach bonn.


Agus é ina shuí ar an bhféar, chaoin sé go bog. Tar éis tamaillín ghabh corr éisc an bealach.


“Cé leis tusa?” d’fhiafraigh sé.


“Ulchabhán beag óg mé,” ar seisean. “Is ulchabhán mór í mo mháthair. Tabhair abhaile chuig mo nháthair mé le do thoil.”


“Cad leis go bhfuil sí cosúil?” d’fhiafraigh an corr éisc.


“Is í mo mháthair an mháthair is deise ar domhan. Tá súile deasa boga cneasta aici. Níl éinne eile a bhfuil súile mar sin aige, ach amháin mo mháthairín féin.”

Tine Agus An Gearrcach Gealbhain


Ar deireadh thiar thug an mháthair cead don ghealbhan beag óg imeacht ón nead. Bhí sé lán de anbhá ar a chéad turas ón nead, agus lean sé ag cur ceisteanna ar a mháthair:


“Cad seo? Cad sin?”


Mhínigh a mháthair chuile rud faoin talamh, faoin bhféar, na crainn, cearca, géanna agus an loch. Ach go tobann chonaic an gealbhan óg liathróid mhór thine sa spéir.


“Agus cad a bheadh ansin, a Mham?” ar seisean.


“Sin í an Ghrian,” d’fhreagair a mháthair.


“Agus cad is Grian ann?” lean an gearrcach air ag fiafraí.


“Anois cad chuige an t-eolas sin uait,” arsa an gealbhan críonna glic. “Sin tine.”


“Cad is tine ann?” d’fhiafraigh an gealbhan óg agus é ag eitilt leis suas agus suas i dtreo na gréine go hard sa spéir. Ar aghaidh leis suas go dtí go raibh cleití a sciathán barr-dhóite. Le barr eagla, d’eitil sé ar ais go tapaidh. Bhí an oiread sin imní ar a mháthair nár fhéad sí focal a rá. 

“Bhuel, ar a laghad ar bith, tá fhios agam anois cad is tine ann,” arsa an gealbhan óg.

An Cleite Ceolmhar


Nach iontach an t-éan í an naoscach. Canann sí. Agus an bhfuil a fhios agat cad leis a chanann sí? Lena sciathán. Tá cleite ceolmhar ar leith aici ina sciathán. Agus í ag eitilt léi má bhuaileann an fonn í, socraíonn sí a sciatháin i dtreo is go gcritheann an cleite ceolmhar agus canann sí léi. Ligeann sí fead géar dosháraithe aisti, beagán cosúil le fuaim ó nóta ard an veidhlín, nó ceol na gaoithe trí ghas na giolcaí.


Lá amháin, áfach, bhuail mí-ádh an naoscach. Chaill sí a cleite ceolmhar. Thit sé amach as a sciathán agus anuas go talamh. Agus nuair a bhuail an fonn arís í níor fhéad sí canadh. D’aimsigh garsún beag, Sergeí, an cleite. Thóg sé den talamh é agus nuair a thosaigh sé ag rith thosaigh an cleite ag canadh. Nuair a chuala an naoscach ceol a cleite féin, d’eitil sí anuas go dtí an garsún agus d’iarr a cleite air.


“Ní fhéadaim maireachtáil gan mo cheol,” ar sí.


Le barr iontais thug Sergeí an cleite ar ais don naoscach.


D’fhás Sergeí suas ina fhear agus ba mhinic é ag smaoineamh ar an naoscach úd, agus é a rá leis féin gur cheart do chuile dhuine a chleite ceolmhar féin a bheith aige.


B’olc an mhaise do dhuine é a chailliúint.

(As: Vasily Sukhomlinsky. An Cleite Ceolmhar.

Aistriúchán Gaeilge le Séamas Ruiséal)

56

